
నిల్లిల్లుఁదప్పక యితరాలయముల - నెల్లయర్థము దెచ్చు నిహపరంబులకు

దూరమైనట్టి లుబ్దులయిండ్లు సొచ్చి - వారలఁజరితార్థవంతులఁజేయ

జనియించినట్టి ప్రాక్తనపురుషుండు - నననేల కడువిస్మయము గాదె తలఁప

ముట్టిన త్రవ్విన మెట్టిన ఠావు - పట్టినకైదువు ల్వసిఁడిమయంబు

ప్రాకటంబుగ నిన్ను రక్షింపఁదలఁచి - కాక బ్రహ్మయకు శ్లాఘ్యమె పదార్థంబు

లెక్కకుమిక్కిలి లేకున్నఁదప్పు - తక్కినబండరు లెక్కలు సూడు”

మనుచు నబ్బసవఁడత్యనురాగలీలఁ - గనుఁగొని బండరు కవిలియ సదువ

నక్కజం బందుచు నవనీశుఁ డుండె - నిక్కడ బ్రహ్మయ్య యింటి కేతేర

సుదతియుఁ బతికి నుత్సుకత దుల్కాడ - నెదురేఁగి యడుగుల కెరఁగి కన్నంపు

ముట్టులుఁజేతిసొమ్మును నందుకొనుడుఁ - జట్టన బ్రహ్మయ్య జంగమావలికి

ముదమంది ధరఁ జాఁగిమ్రొక్కెఁ దత్ క్షణమ - ముదితయుఁ దాను సముదిత సద్భక్తి

మించి వెలుంగంగఁబంచభక్ష్యములు - నంచితంబైన దివ్యాన్నపానములు

గావించినట్టి పక్వంబులు జంగ - మావలి కంత సమర్పణసేసి

వారి ప్రసాదసుధారసవార్ధి - నారంగఁదేలుచు నాదట మఱియు

ధనధాన్యవస్త్రవాహనభూషణములఁ - దనిపి జంగమల సత్కరుణాభివృద్ధిఁ

గన్నడ బ్రహ్మయ్య [1]మున్నెట్టు లట్ల - సన్నుతభక్తిమహోన్నతి నుండెఁ

గన్నడ బ్రహ్మయ్య ఘనచరిత్రంబు - విన్నను జదివిన విస్తరించినను

మృడు దయామృతరస మిళితేక్షణమున - నొడఁగూడువారి కిష్టోపభోగములు






ముసిఁడి చౌడయ్య కథ





అసదృశలీలఁబెంపారి వెండియును- ముసిఁడిచౌడయ్య నా ముక్కంటిగణము

నిఖిలసజ్జనభక్త ముఖముకురంబు - సుఖశీలసంబంధ సుపథప్రచారి

అఫలార్థకృతసత్ క్రియాసమన్వితుఁడు - సఫలీకృతామోఘ సత్యప్రతాపి

తత్జ్ఞుఁడు సంసారతలగుండుగండఁ - డజ్ఞానజనదూరుఁడపగతభయుఁడు

వీరరసాంభోధి గారణపురుషుఁ - డారూఢదివ్యామృతావలోకనుఁడు

నధికశాపానుగ్రహసమర్థుఁడఖిల - విధినిషేధక్రియా విరహితాత్మకుఁడు

అక్షయకీర్తి దృష్టాదృష్టలోక - సాక్షికప్రత్యయచరలింగమూర్తి

స్వసమయభూతి శాసనజనాధారుఁ - డసమానవీరభద్రసమానుఁడనఁగఁ



	↑ మున్నున్న, మున్నిటి

		 ఈ పేజీలో చివరి మార్పు 22 డిసెంబరు 2020న 10:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

